
LĀ MŌʻAUKALA KAUMOKUʻĀINA 2026  

ʻŌWEHE MĀKIA MAKAHIKI 2026: KA HOʻOKĀHULI, KA ʻONINA, ME KA HOʻOPONOPONO 

ʻANA MA KA MŌʻAUKALA 

 

NA CATHY GORN, Ph.D., Luna Hoʻokele, National History Day® 

LINDSAY MOYNIHAN, Kākoʻo Hoʻomōhala Papa Hana, National History Day® 

 

ʻO “Ka hoʻokāhuli, ka ʻonina, me ka hoʻoponopono ʻana ma ka mōʻaukala” ka mākia o ka 

National History Day® (NHD) 2026. Kū paha ka nīnau, “Koi ʻia paha kā ka haumāna kālele ʻana 

ma ia mau hua a ʻekolu—hoʻokahuli, ʻonina, me ka hoʻoponopono?” ʻAʻole, ʻaʻole koi ʻia ka 

haumāna e kālele ma ia mau māhele a pau o ka mākia. Aia hoʻi i ke kumuhana a ka haumāna 

ke kālele me ka ʻole ma kekahi (mau) hua ponoʻī o ka mākia; ʻo ia hoʻi, inā pili kāna kumuhana 

noiʻi i ia mau māhele a ʻekolu, e komo nō pēlā ma kāna pāhana, a pēlā pū inā pili i ka hoʻokahi a 

ʻelua paha hua o ka mākia. I kekahi manawa hoʻi, ʻaʻole akāka leʻa ka ʻokoʻa ponoʻī o ia mau 

māhele—hoʻokāhuli, ʻonina, a hoʻoponopono.  

 

E nānā mua ʻia paha nā wehewehena o ia mau hua: 

 

Ka hoʻokāhuli, he hulihia ʻana o kekahi aupuni a nohona kanaka ʻana a hoʻoponopono ʻia ma 

kekahi ʻōnaehana a aupuni hou; ka loli nui ʻana o ka holo a hoʻoponopono ʻana paha o kekahi 

ʻōnaehana, a pēlā pū ko ka poʻe manaʻo no ia ʻōnaehana.  

 

Ka ʻonina, ka ʻoni ʻana i ka hana / ka pā ʻana paha o ka naʻau ma muli o kekahi hanana a kūlana 

nohona paha; he kūʻē ʻana i kekahi ʻano aukahi a neʻena paha. 

 

Ka hoʻoponopono ʻana, he hōʻano hou a hoʻokāʻoi ʻana i kekahi mea a loaʻa kona kino hou; he 

hōʻikaika ʻana i kekahi mea ma o ka hoʻololiloli, hoʻonohonoho, hoʻoponopono hou, a kāpae ʻia 

ʻana paha o kekahi o kona mau hiʻohiʻona. 

 

Pohihihi paha kekahi mau aukahi hoʻokāhuli a hoʻoponopono i kumuhana pāhana noiʻi na ka 

haumāna NHD. Ma kahi hoʻi o ka noiʻi a kālailai ʻana i kekahi hanana hoʻokāhuli a aukahi paha 

(a pēlā pū nā ʻonina me nā hoʻoponopono ʻana e pili pū ana), e aho kā ka haumāna ʻimi ʻana i 

kumuhana i ʻoi iki aʻe kona māmā e pili pū ana hoʻi i ia mau hanana: pehea i kumu mai ai kekahi 

hoʻokāhuli ʻana? ʻO wai ka poʻe i pā i ia hoʻokāhuli ʻana a aukahi paha? Ua kumu mai paha ka 

hoʻoponopono ʻana ma muli o ia hoʻokāhuli ʻana? Pehea? No ke aha? 

 

KA HOʻOKĀHULI, KA ʻONINA, ME KA HOʻOPONOPONO ʻANA MA KA MŌʻAUKALA 

 

Ke nānā ʻia ka mōʻaukala, he mau hoʻokāhuli ʻana e nānā aku ai: ʻo ka Hoʻokāhulu Aupuni 

Palani, ka Hoʻokāhuli Aupuni Lūkia, Hoʻokāhuli Moʻomeheu Pākē, Hoʻokāhuli ʻOkakopa 

(Bolshevik), Hoʻokāhuli Glorious, Hoʻokāhuli Pepeluali, Hoʻokāhuli ʻOiʻenehana, me ke Aukahi 

Haumāna; a ʻaʻole hoʻi kākou e poina i nā ʻano hoʻokāhuli ʻana ʻano like ʻole—ka mahi ʻai, pili 

kanaka, mauō, malū, ʻenehana, kālai manaʻo, hoʻomana, a pili pūnaewele. Pehea e pā ai ka 

ʻonina a kānaka me ka hoʻoponopono ʻana ma kekahi aupuni i ia mau hana ʻana ma kekahi 

aupuni aku? Pehea i pā ai nā aupuni ʻē aʻe i ka Hoʻokāhuli Aupuni ʻAmelika ma ke kenekulia 

ʻumikumamawalu, ʻumikumamaiwa, me ka iwakālua? He aha ka hana (ʻonina) a ko ʻAmelika me 

ko nā aupuni ʻē aʻe i nā hoʻokāhuli communist (poʻe hilinaʻi no ke aupuni ka mana a pau) o ke 

kenekulia iwakālua? I kēlā me  

 

kēia kenekulia, he mau hanana pohihihi nā hoʻokāhuli kālai ʻāina, hoʻomana, a pili kanaka ʻana; 

ʻoiai pēlā, lau a mano nā kumuhana maikaʻi e kiʻi ʻia i pāhana NHD. 

 

Inā paha hoihoi ka haumāna i nā kumuhana pili komoneʻe, e nānā paha ʻo ia i ka Hoʻokāhuli 

Aupuni ʻEulopa o ka hopena o nā makahiki 1840. He mau hoʻokāhuli kālai ʻāina ʻana ma Palani, 

ʻĪkālia, Kelemānia, a ma ke Aupuni ʻEmepela Nūhōlani. Inā koho ʻia paha kekahi o ia mau 

hoʻokāhuli ʻana, he aha paha kekahi mau nīnau e kupu mai ana? Pehea e kupu mai ai ia 

hoʻokāhuli? Ua kō a kō ʻole paha ka pahuhopu? No ke aha? He mau hana (ʻonina) a 

hoʻoponopono ʻana i kupu mai? Pehea i pā ai ke komoneʻe ʻana i ʻAmelika i ke au nele (ma ka 

ʻaoʻao kālā) ma ʻEulopa me nā kūlana pohihihi ma ke kālai ʻāina? Pehea i loli ai nā kaiaulu e laʻa 

paha me Milwaukee, Wikonekina me Pittsburg, Penekelewinia paha i ia mau mea? No ke aha? 

 

Inā paha hoihoi ka haumāna i nā kumuhana pili i ka noʻeau hoʻokele waiwai (ʻekonomia) a 

pāʻoihana paha, e nānā paha ʻo ia i ke ʻano i hoʻoholomua ʻia ai nā ʻano ʻoihana like ʻole; i ke 

ʻano paha i hoʻokumu ʻia ai nā hua a keʻehina hana paha; a pēlā pū i ke ʻano i pā ai ka nohona o 

nā limahana me nā mea kemu i nā kānaka mea nui o ke ao pāʻoihana. Pehea i pā ai ke kaiapili i 

nā manaʻo me nā hana hou? He aha ka hopena o ia hana? No ke aha? Pehea paha i holomua 

ai ka ʻoihana piuke iā Madam C. J. Walker paha a iā Mary Kay Ash paha? Pehea i pili ai kā lāua 

hana i ka nele o ke kaiaulu? 

 

Pehea naʻe paha nā hoʻokāhuli ʻepekema ʻana a ʻenehana paha? E nānā ʻia paha ka mōʻaukala 

kaiaola. ʻO kekahi kumuhana punahele a nā haumāna NHD, ʻo ke aukahi kaiaola me ke Green 

Revolution, i kumu mai hoʻi mai kā Rachel Carson puke ʻo Silent Spring. ʻOiai pēlā, e aho ke 

kālailai ʻia he kumuhana i noiʻi mua ʻole ʻia, he kumuhana kūloko a pilikino paha. Pehea i ʻoni ai 

ke kaiaulu i nā pilikia o ka hoʻohaumia ʻāina me ka loli aniau? No ke aha? Pehea a no ke aha i 

hoʻokumu a hoʻokumu ʻole ʻia ai paha nā hoʻoponopono ʻana e like hoʻi paha me nā kānāwai 

ʻoihana? He aha ka hana a ka poʻe ʻoihana a lehulehu paha? Pehea i loli ai ko kākou nohona i 

ka ʻepekema me ka ʻenehana? Pehea i loli ai ka ʻoihana lāʻau lapaʻau i nā ʻike ʻepekema hou—

mai ka laukaʻina DNA ʻana a hiki i ke kālaikuhi mūhune me ka lāʻau pale? Pehea i pili ai ia mau 

ʻike hou i ka nele o ke kaiaulu? He aha ka hopena o ia mau kaunānā ʻana? 

 

I mea e ʻike ai i ka loli ʻana o ke kaiapili ma ke ao o ka manawa, aia a ʻike mua i ka hua a 

hopena hoʻi o ia loli ʻana. ʻO kekahi laʻana maikaʻi o ia ʻano, ʻo ke Kinetoscope a Thomas 

Edision—he mea i haku ʻia i lilo i mea nui ma ka ʻoihana haku kiʻiʻoniʻoni. Pehea i pā ai ko 

kānaka lohe a hoʻomaopopo ʻana i ka ʻike me nā mea pāpaho hoʻohauʻoli? He aha ka hopena o 

ia loli ʻana a pehea hoʻi i pā ai ko kānaka aʻo ʻana no nā hoʻolaha nū hou, nā hoʻomakaʻala no ka 

wā o ke anilā ʻino, me nā mea kū i ka paikini o ke au? He aha ka waiwai o ia mea? He aha paha 

nā hana a hopena i kupu mai ma muli o ia ʻenehana hou? 

 

E hoʻolawa paha ma ʻaneʻi no ka hoʻokāhuli. 

 

Pehea nā hoʻoponopono ʻana ma ka mōʻaukala? 

 

Ua ʻike mua hoʻi kākou, ʻo ka hoʻoponopono ʻana, ʻo ia hoʻi ka “hōʻano hou a hoʻokāʻoi ʻana i 

kekahi mea a loaʻa kona kino hou; he hōʻikaika ʻana i kekahi mea ma ka hoʻololiloli, 

hoʻonohonoho, hoʻoponopono hou, a kāpae ʻia ʻana paha o kekahi o kona mau hiʻohiʻona,” a he 

hana a hopena hoʻi paha ia ma hope o kekahi manaʻo a hanana paha. No ia kumuhana, ua pili 

ikaika ke aukahi e hoʻopau ai i ka hoʻokauā ʻana i nā kānaka. E like hoʻi me kekahi mau aukahi 

hoʻoponopono a hoʻokāhuli ʻana paha, he kumuhana paʻakikī a pohihihi hoʻi ka noiʻi  

 

 

ʻana i ke Aukahi Abolition i pāhana NHD. E noʻonoʻo i nā kumuhana pilikino a kūloko paha. He 

mau moʻopaʻa kahiko ko nā ʻahahui mōʻaukala kūloko nona ka ʻike o nā hui hoʻopau lawe kauā 

e noiʻi ai ka haumāna. 

 

ʻO kekahi kumuwaiwai ʻo Chronicling America, he pāhana hoʻi na ka National Endownment for 

the Humanities a me ka Library of Congress, e hoʻolako ana hoʻi he 20 miliona a ʻoi ʻaoʻao nū 

pepa i hoʻokikohoʻe ʻia, mai ka makahiki 1777- 1973. E hoʻokele aku nō ma 

chroniclingamerica.loc.gov, a e luʻu nowelo hoʻi ma nā nū pepa kahiko no ka ʻike! Pehea i pā ai 

nā kaiaulu ponoʻī i nā hoʻoponopono kūloko ʻana? Pehea i pā ai ke aukahi kaumokuʻāina? ʻO ka 

Progressive Era o ka hopena o ke kenekulia ʻumikumaiwa me nā makahiki mua o ke kenekulia 

iwakālua, he wā koʻikoʻi ia o nā ʻano hoʻoponopono ʻana—he pili kanaka, kālai ʻāina, a hoʻokele 

waiwai. Ua kupu mai ma ke ʻano he ʻonina no nā ālaina o ka hōʻoi ʻenehana, hoʻokiwikā, ke 

komoneʻe ʻana, me ka hana pono ʻole ma ka ʻoihana kālai ʻāina, e noke ana hoʻi e hōʻikaika i ka 

nohona o ka poʻe lawelawe hana; e hoʻoponopono i nā ʻonaehana ʻoihana; a e hoʻākea i ke 

aupuni na ka lehulehu. He kumuhana punahele kūmau na ka haumāna NHD ka noiʻi ʻana no ka 

mea paʻi kiʻi ʻo Lewis Hine, a pēlā pū no ka mea nāna i hoʻokumu iā Hull House, ʻo Jane 

Addams hoʻi. Ma kahi o ka noiʻi ʻana no kekahi o ia mau kānaka a ʻelua, e koho paha ka 

haumāna i kekahi kumuhana e pili ponoʻī ana i kona kaiaulu noho. Pehea i pā ai ke kaiaulu i ke 

komo neʻe? Pehea a no ke aha paha i ʻoni ai ka poʻe kūloko? He aha kekahi mau hoʻoponopono 

ʻana i hoʻokumu ʻia no ka poʻe komo neʻe? No ke aha? Pehea i pā ai ia wahi i ka poʻe hou? He 

aha hoʻi ka hopena? A ma kekahi ʻaoʻao, pehea i pā ai nā ʻāina o ia poʻe komoneʻe i haʻalele ai? 

I mea naʻe hoʻi e pane ai i ia nīnau, aia a kūkā mua ʻia ke kumu i haʻalele ai ia poʻe i ko lākou 

ʻāina. 

Hiki i ka haumāna ke noiʻi i nā hoʻoponopono kūloko ʻana a mokuʻāina paha i pā ai nā koho 

pāloka me nā pai pāloka ʻana a nā moho kālai ʻāina. No ke aha i waiwai ai nā hoʻoponopono 

ʻana i ka manaʻo o kānaka? 

 

Pehea lā hoʻi ka ʻonina? 

He mea nui ka ʻonina ma ke kālailai ʻana i kekahi kumuhana; pili i ka hoʻokāhuli paha, ka 

hoʻoponopono paha, a ia mau mea a ʻelua paha. Kumu ka ʻonina mai ka hoʻokāhuli; kumu hoʻi 

ka ʻonina mai ka hoʻoponopono ʻana; a mai ka ʻonina paha e loaʻa ai ka hoʻoponopono me ka 

hoʻokāhuli; he mau kumuhana pili hoʻoponopono paha; a he mau kumuhana pili i ia mau 

kumuhana a ʻelua. Ma ka ʻonina hoʻi e ʻike mōakāka ʻia ai ka loli ʻana. 

 

 

 
 

 


